
        
            
                
            
        

    
	П. ЛУВСАНЦЭРЭН

	ЦАГААН МАЛГАЙТ

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Би Бадарчийг заримдаа өрөвддөг юм. Ноднин жил дүү нь нэг жижиг радио хүлээн авагч авчирч өгсөн байсан. Түүнийгээ барьчхаад манай баруун дэнжээр оройд ганцаараа зугаалж явахыг нь би хэд хэдэн удаа үзсэн. Дэнжийн овоон дээр гарч урд зүг рүү баахан харуулдаж суугаад буцна. Буцах замдаа манайхаар заримдаа орно.

	Амьдарч яваа амьдралыг нь бодоход заримдаа гунихаас ч аргагүй байдаг болов уу гэж бодогдох юм. Нас нь одоо гуч хүрлээ. Эхнэр байхгүй. Хорин тавтай байхдаа Дашдоржийн Ц. гэдэг өндөр бор охинд ухаангүй сэтгэлтэй болсон гэж ярьдаг юм. Хүнийг үнэхээр л хайрлаж чадсан бол хариу шангүй хайр гэж байдаггүй хойно, нэг удаа тэр охины орны ирмэг дээр аймхайхан сууж байж, халуу оргисон жижиг гарыг нь ганц удаа атгаж маш их баярласан гэдэг юм.

	Гэвч дурлалын жаргал эдэлнэ гэдэг ганц хүний санааны зоригоор бүтэх хэрэг биш. Тэр охин Бадарчийг голоод тоосонгүй. Учир нь тэр өргөн мөртэй, зангирсан бор булчинтай, чийрэг сэргэлэн эрийг мөрөөддөг юм байх. Бадарч тийм хүн биш. Энэ бүтэлгүй дурлалын бурууг хэн хэнд нь тохох арга байхгүй. Заяа нийлэхгүй хоёр хүн залуу насны шаргал замын уулзвар дээр нэг учраад л салаа биз.

	Харин бөс даавууг метрээр хэмждэг шиг бүсгүй хүнийг Бадарч тэр цагаас хойш энэ охиноор баримжаалж хэмждэг болжээ.

	Эмэгтэй хүнтэй танилцаж ирээд, сэтгэлд нь ямар нэгэн талаар дутмаг санагдвал Ц. минь тиймгүй хүн байсан, эсвэл түүн шиг хүн миний сэтгэлд таарна гэж бодон өөр ямар ч хүнийг энхрийлж чадалгүй явсаар өдий хүрчээ.

	Амьдрал нь аль нэг талаар доголтой яваа хүний сэтгэл тун эмзэгхэн байдаг байна. Нэг өглөө ус байхгүй болохоор Бадарчийн ээж усныхаа цоргыг нээчхээд, түүнийгээ хаалгүй мартаж гадагш явжээ. Бадарчийг сэрээд босоход хоёр өрөө нь усанд автаад нэлийж байв. Хэнтэй ч зүйрлэшгүй ухаантай сэргэлэн гэж боддог ээж нь ингэтлээ мунгинах болж өтөлсөнд Бадарч өөрийн эрхгүй өрөвдөн, ямар нэг талаар өөртөө гэмших бодол төрөөд ээжийгээ ирэхэд сэтгэлийг нь зовоох өчүүхэн ч тэмдэг үлдээхгүй гэж хоёр өрөөнийхөө шалыг угааж гялалзтал арчив. Дараа нь нүүр гараа угаагаад, гэрээс гарахын өмнө хавтастай том толины өмнө очиж нүүр царайгаа анх удаа сүрхий ажиглажээ: Тэгээд нэгэн үнэн бодлыг аргагүй бодов. "Үнэндээ ч би жаахан царай муутай юм даа" Зузаан хүрэн уруул, хавчиг бор дух, нэлээд дэлдэн хоёр чих, хөмсөг муутай номхон бор нүд, зүс царай иймийн дээр сурсан эрдмээр тааруу, ядаж бяр чадлаар дорой мөр шувтан...

	Бадарч баахан гонсгор сэтгэлтэй гэрээсээ гарч элдэв бодолд автан гэлдэрсээр ажил дээрээ ирээд цаг гаруй хожимдсондоо зэмлүүлжээ.

	Ийм яльгүй юмнаас болоод (урьд аашлуулж үзээгүйдээ тэр биз) лав л хоёр хоног цээж давчуу царай, дүнсгэр явав. Учрыг би мэдэж байсан болохоор сэтгэлийг нь засах хэдэн үг хэлээд өнгөрсөн юм.

	Хэд хоногийн дараа уулзахад баахан юм бодоод байгаа янзтайгаас биш, ер гуньж гутарсан шинжгүй болчихсон явлаа. Бид хоёр энэ тэрийг яриад гудамжаар явж байтал бидний яг өөдөөс нэг сэвэлзсэн бүсгүй алхалж яваа харагдав. Нас нь дөнгөж хорь хүрч яваа болов уу гэмээр, наранд гялалзсан саа судалтай хөх торгон банзал, цав цагаан цамц өмсөж, толгой дээрээ хавтгай цагаан малгай тавиад нүдэндээ цэнхэр туяатай хөнгөн шил зүүжээ. Зүүн мөрнөөсөө урт оосортой жижиг улаан цүнх дүүжилсэн нь алхахын аясаар хойш урагш савна. Хэнийх нь охин яваа юм бол доо гэж бодтол, бид хоёрын хажуугаар гарахдаа эвлэг бор царайндаа чимэг болсон жигдхэн цагаан шүдээ яралзуулан инээмсэглэсээр Бадарчтай мэндлээд өнгөрлөө.

	— Хүүе чи таньдаг юм уу? Хэн гэдэг хүүхэн вэ? гэж Бадарчаас асуувал:

	— Би чамд орой учрыг нь яръя гээд өөр юм хэлсэнгүй. Би тэр хүүхний хойноос эргэж нэг хараад цаашаа дурамжхан гэлдрэв. Тэр орой Бадарч надад ингэж ярилаа.

	"Тэр хүүхний чинь нэрийг би мэддэггүй юм. Зүгээр би өөрийнхөөрөө л "цагаан малгайт” гэж яръя. Бид хоёр, автобусанд ганц удаа уулзсан юм. Тэр хүүхэнтэй уулзахад миний сэтгэл их тусгүй нэг л гунигтай болчхоод байсан үе л дээ. Автобусанд орох гэсэн чинь хүн олон. Багтдаггүй. Тэгсэн миний өмнө зогсож байсан тэр цагаан малгайтай хүүхэн урьд нь танихгүй мөртөө

	— Надад онц яарах ажил байхгүй. Та ор л доо! Би дараагийнхаар нь явъя гэж хэлээд ухарч намайг автобусанд оруулах гэлээ.

	— Зүгээр, зүгээр та ор! Таныг орохгүй бол би орохгүй гэсэн чинь тэр цааш эргэж автобусны хаалга руу зүтгэлээ. Би ч хойноос нь зүтгэчихлээ. Тэгээд хоёулаа оров. Автобусанд орсон хойноо чихэнд нь аятай сонсогдохоор ганц үг хэлэх сэн гэж бодсон чинь үг олддоггүй.

	— Би угаасаа заяа муутай амьтан шүү. Харин та сайхан сэтгэлтэй хүн юм гэж бараг албаар хэллээ. Тэр хүүхэн нүднийхээ шилийг авч миний өөдөөс харснаа,

	— Тан шиг ийм тунгалаг сайхан нүдтэй хүн аз муутай байж болдог юм уу гэж хэлээд инээмсэглэлээ. Бид хоёрын ярьсан яриа ерөөсөө л энэ дээ. Би тэр орой гэртээ ирээд толинд хоёр нүдээ зөндөө удаан ажигласан. Хүн гэдэг хачин амьтан.

	Энэнээс хойш миний сэтгэл нэг л сайхан байдаг болчихсон юм. Хүний амьдралд юу ч тааралдаж болох юм шүү. Амьдрал гэдэг баян. Тун баян! гэж Бадарч их л биширсэн байдалтай ярив.

	Бадарчийн төлөөнөө би тэр "Цагаан малгайтад” баярлах сэтгэл төрсөн билээ. Хаа явсан газраа яльгүй өчүүхэн зүйлээр ч болов хүний сэтгэл рүү гэрэл гэгээ сацрааж чадах хүмүүс зөндөө байдаг юм аа. Амьдрал баян гэдэгт би ч эргэлздэггүй ээ!

	Эх сурвалж: 1999 онд “Монгол уран зохиол” хэвлэлийн газраас эрхлэн гаргасан “Монголын уран зохиолын 108 боть” цувралын 53-р ботиос 

